
zelatan 
Milosevic, caudillo 
Ordutegi militarra, salbuespen lege-

tasuna, eskubideen etenaldia, izkutatu 
ezina da Jugoslaviako krisi larria. 

Faktore ekonomikoak nabarmen 
daude: 21.000 miloi dolar zor, «dinar» 
delakoa sei urtetan bere balioaren % 1 -
raino jaistea... Gehiegi. 

Baina deskalabro orokor horren ba
rruan, desberdintasunak nagusi: lanik 
eza eta finantza eskandaloak egunero 
agertzen direlarik, burokraziak bere 
276.000 kotxe ofizialei eusten die; eta 
funtzionarien uda-'datchak' ez dira aisa 
zenbatzen. 

Eta, denaz gain, Kosovo-ko albania-
rren deskriminazioa nabarmentzen da: 
milioi bat biztanle besterik ez duen pro-
bintzia horrek, 100.000 seme ditu Ale-
manian deserriturik, lanik eza dela-ta. 
Kosovo-ko maila ekonomikoa, bes-
talde, 7 aldiz ahulagoa da Eslobeniakoa 
baino. Albaniarrak eslabo ez izanik, 
nekez sendi daitezke gustora egoera ho-
rretan. 

Eta Serbia-ko burokrazia, askotan 
Balkanetako jendarme eta zapaltzailea 
izanda, asaldatu egin da: «hemen auto-
jestio eta federalismo gehiegi dago. 
Hemen gogor jokatu behar da». 

Eta hortxe dago behar zuten Caudi-
lloa: Slobodan Milosevic. Serbiarra, 47 
urte, teknokrata hotza, yankien mi-
reslea. Eta, nola ez, federalismoaren 
eta autojestioaren etsaia. Bere hitzal-
dietan ez omen du aspaldi honetan ai-
patu ere egiten Tito. 

Eta lanean hasi da. Lehenengo hel-
burua: Kosovo-ko separatismoa hiltzea. 
Eslobenia eta Kroazia ere gogoan 
dauzka, noski; baina Kosovo da ahu-
lena, eta erasogarriena: kosovotarrak, 
noski, Albaniako «morroiak» besterik 
ez baitira Albania, ergo: Stalin, atze-
rria, Mao, eta abar. Eta Belgradon 
txalo jotzen dute. 

Jugoslavia «batu» egin behar da, 
beraz. Federalismoa da gaitzen iturria. 

Eta, noski. USAn Milosevicek ikusi 
duen «mirariak» txunditurik (??), kapi-
talismoa jarri behar da ekonomi-ardatz. 
Estatu Batuetara begiratu behar da, eta 
kitto. 

Milosevicek dakarren olatua. beraz, 
Titoren Jugoslavia ehorztera dator, argi 
eta garbi. 

«Ordena» jarri nahi duten Caudi-
lloak, ez baitira gure inguruetan baka-
rrik mamitzen. 

